
Hér hefur sögu Gísla Súrssonar

1

 [...]
Það er upphaf á sögu þessi að Hákon konungur Aðalsteinsfóstri réð fyrir Noregi og var þetta á ofanverðum hans dögum. Þorkell hét maður. Hann var kallaður skerauki. Hann bjó í Súrnadal og var hersir að nafnbót. Hann átti sér konu er Ísgerður hét og sonu þrjá barna. Hét einn Ari, annar Gísli, þriðji Þorbjörn, hann var þeirra yngstur, og uxu allir upp heima þar.

Maður er nefndur Ísi. Hann bjó í firði þeim er Fibuli heitir á Norðmæri. Kona hans hét Ingigerður en Ingibjörg dóttir. Ari son Þorkels Sýrdæls biður hennar og var hún honum gefin með miklu fé. Kolur hét þræll er í burt fór með henni.

Maður hét Björn hinn blakki og var berserkur. Hann fór um land og skoraði á menn til hólmgöngu ef ei vildu hans vilja gjöra. Hann kom um veturinn til Þorkels Sýrdæls. Ari son hans réð þá fyrir búi. Björn gjörir Ara tvo kosti, hvort hann vill heldur berjast við hann í hólmi þeim er þar liggur í Súrnadal og heitir Stokkahólmur eða vill hann selja honum í hendur konu sína. Hann kaus skjótt að hann vill heldur berjast en hvorttveggja yrði að skömm, hann og kona hans. Skyldi þessi fundur vera á þriggja nátta fresti.

Nú líður til hólmstefnu framan. Þá berjast þeir og lýkur svo að Ari fellur og lætur líf sitt. Þykist Björn hafa vegið til landa og konu. Gísli segir að hann vill heldur láta líf sitt en þetta gangi fram. Vill hann ganga á hólm við Björn. Þá tók Ingibjörg til orða: „Eigi var eg af því Ara gift að eg vildi þig eigi heldur átt hafa. Kolur þræll minn á sverð er Grásíða heitir og skaltu biðja að hann ljái þér því að það fylgir því sverði að sá skal sigur hafa er það hefir til orustu.” Hann biður þrælinn sverðsins og þótti þrælnum mikið fyrir að ljá.

Gísli bjóst til hólmgöngu og berjast þeir og lýkur svo að Björn fellur. Gísli þóttist nú hafa unnið mikinn sigur og það er sagt að hann biður Ingibjargar og vildi eigi láta góða konu úr ætt ganga og fær hennar. Nú tekur hann allan fjárhlut og gjörist mikill maður fyrir sér. Því næst andast faðir hans og tekur Gísli allan fjárhlut eftir hann. Hann lét drepa þá alla sem með Birni höfðu fylgt.

Þrællinn heimti sverð sitt og vill Gísli eigi laust láta og býður hann fé fyrir. En þrællinn vill ekki annað en sverð sitt og fær ekki að heldur. Þetta líkar þrælnum illa og veitir Gísla tilræði. Var það mikið sár. Gísli höggur í móti með Grásíðu í höfuð þrælnum, svo fast að sverðið brotnaði en hausinn lamdist og fær hvortveggi bana.

Hér eftir tekur Þorbjörn við fé öllu því er átt hafði faðir hans og bræður tveir. Hann býr í Súrnadal að Stokkum. Hann biður konu þeirrar er Þóra hét og var Rauðsdóttir úr Friðarey og fékk hennar. Þeirra samfarir voru góðar og eigi langar áður en þau gátu börn að eiga. Dóttir þeirra er nefnd Þórdís og var hún elst barna þeirra. Þorkell hét son þeirra hinn elsti, annar Gísli, Ari hinn yngsti, og vaxa allir upp heima þar. Fundust eigi fremri menn þar í nánd þeirra jafnaldrar. Ara var fóstur fengið með Styrkári móðurbróður sínum en þeir Þorkell og Gísli voru heima báðir.

Bárður hét maður. Hann bjó þar í Súrnadal. Hann var ungur maður og hafði nýtekið við föðurarfi sínum.

Kolbjörn hét maður er bjó á Hellu í Súrnadal. Hann var ungur maður og hafði nýtekið við föðurarfi sínum.

Það töluðu sumir menn að Bárður fífldi Þórdísi Þorbjarnardóttur. Hún var bæði væn og vitur. Þorbirni hugnaði það illa og kveðst ætla ef Ari væri heima að þá mundi eigi vel gefast. Bárður kvað ómæt ómaga orð „og mun eg fara sem áður.” Með þeim Þorkeli var vingott og var hann í bragði með honum en Gísla var óþokkað um tal þeirra sem föður hans.

Það er sagt einn tíma að Gísli ræðst í ferð með þeim Bárði og Þorkeli. Hann fór á miðja vega til Grannaskeiðs — svo heitir þar er Bárður bjó — og þá er minnst von var, höggur Gísli Bárð banahögg. Þorkell reiddist og kvað Gísla illa gjört hafa en Gísli bað bróður sinn sefast „og skiptum við sverðum og haf þú það sem betur bítur.” Hann brá á glens við hann.

Nú sefast Þorkell og sest niður hjá Bárði en Gísli fer heim og segir föður sínum og líkaði honum vel. Aldrei varð síðan jafnblítt með þeim bræðrum og ekki þá Þorkell vopnaskiptið og eigi vildi hann heima þar vera og fór til Hólmgöngu‐Skeggja í eyna Söxu — hann var mjög skyldur Bárði — og var hann þar. Hann eggjar mjög Skeggja að hefna Bárðar frænda síns en ganga að eiga Þórdísi systur sína.

Nú fara þeir til Stokka tuttugu saman og er þeir komu á bæinn mælir Skeggi til mægða við Þorbjörn „en til samfara við Þórdísi dóttur þína.” En Þorbjörn vildi eigi gifta honum konuna.

Það var talað að Kolbjörn væri í þingum við Þórdísi. Þótti Skeggja sem hann ylli er gat eigi fengið ráðið og fer til fundar við Kolbjörn og býður honum hólmgöngu í eyinni Söxu. Hann kveðst koma mundu og sagðist eigi verður að eiga Þórdísi ef hann þyrði eigi að berjast við Skeggja. Þeir Þorkell og Skeggi fóru heim í Söxu og biðu þar hólmstefnunnar við annan mann og tuttugasta.

Og er liðnar voru þrjár nætur fór Gísli og hittir Kolbjörn og spyr hvort hann er búinn til hólmstefnunnar. Kolbjörn svarar og spyr hvort hann skal það til ráðsins vinna. „Það skaltu eigi segja,” segir Gísli. Kolbjörn segir: „Svo hyggst mér að eg mun eigi það til vinna að berjast við Skeggja.” Gísli biður hann mæla allra manna armastan „og þóttú verðir allur að skömm þá skal eg nú þó fara.”

Nú fer Gísli við tólfta mann í eyna Söxu. Skeggi kom til hólmsins og segir upp hólmgöngulög og haslar völl Kolbirni og sér eigi hann þar kominn né þann er gangi á hólminn fyrir hann.

Refur hét maður er var smiður Skeggja. Hann bað að Refur skyldi gjöra mannlíkan eftir Gísla og Kolbirni „og skal annar standa aftar en annar og skal níð það standa ávallt þeim til háðungar.” Nú heyrði Gísli í skóginn og svarar: „Annað munu húskarlar þínir vinna þarfara og máttu hér þann sjá er þorir að berjast við þig.” Og ganga þeir á hólm og berjast og heldur skildi hvor fyrir sig. Skeggi hefir sverð það er Gunnlogi hét og höggur með því til Gísla og gall við hátt. Þá mælti Skeggi:




1.

Gall Gunnlogi,1

gaman var Söxu.






Gísli hjó í móti með höggspjóti og af sporðinn skildinum og af honum fótinn og mælti:




2.

Hrökk2 hræfrakki,

hjó eg til Skeggja.






Skeggi leysti sig af hólmi og gekk ávallt við tréfót síðan. En Þorkell fór nú heim með Gísla bróður sínum og var nú mjög vel í frændsemi þeirra og þykir Gísli mikið hafa vaxið af þessum málum.

 [...]



Notes


1 Nafnið Gunnlogi er myndhverf kenning, þ.e. gunnr: orusta; logi orustu: sverð. gaman var Söxu: eynni Söxu var skemmt.




2 hrökkva: hreyfast hart og snöggt. hræfrakki: spjót.









Gísli kemur til Íslands í Dýrafjörð

4

Síðan fara þeir til skips og láta í haf og eru úti aukið hundrað dægra og koma af hafi vestur í Dýrafjörð á syðri strönd, í ós þann er Haukadalsós heitir.

Tveir menn eru nefndir og bjó á sinni ströndinni hvor, Þorkatlar tveir. Annar bjó á Saurum í Keldudal á hinni syðri strönd, það var Þorkell Eiríksson, en annar bjó á nyrðri strönd í Alviðru, hann var kallaður Þorkell auðgi. Þorkell fór fyrstur virðingamanna til skips og hitti Þorbjörn súr, því að hann var svo kallaður síðan hann varðist með sýrunni. Öll lönd voru þá ónumin á hvorritveggju strönd. Nú keypti Þorbjörn súr land á hinni syðri strönd á Sæbóli í Haukadal. Þar gjörði Gísli bæ og búa þar síðan.

Bjartmar hét maður er bjó í Arnarfirði inn í botni en kona hans hét Þuríður og var Hrafnsdóttir af Ketilseyri úr Dýrafirði en Hrafn var son Dýra er fjörðinn nam. Þau áttu sér börn. Hét dóttir þeirra Hildur, hún var elst barna þeirra, Helgi hét son þeirra, Sigurður og Vestgeir.

Vésteinn hét Austmaður einn er út kom um landnám og vistaðist með Bjartmari. Hann gengur að eiga Hildi dóttur hans. Og er þau höfðu eigi lengi ásamt verið gátu þau tvö börn að eiga, Auður hét dóttir þeirra en Vésteinn son. Vésteinn Austmaður var Végeirsson, bróðir Vébjarnar Sygnakappa. Bjartmar var son Áns rauðfelds Grímssonar loðinkinna, bróður Örvar‐Odds, Ketilssonar hængs, sonar Hallbjarnar hálftrölls. Móðir Áns rauðfelds var Helga dóttir Áns bogsveigis.

Vésteinn Vésteinsson gjörðist fardrengur góður. Þó átti hann bú í Önundarfirði undir Hesti þá er hér var komið sögunni. Kona hans hét Gunnhildur. Bergur hét sonur hans og Helgi.

Nú eftir þetta andast Þorbjörn súr og svo Þóra kona hans. Nú tekur Gísli og Þorkell bróðir hans við búinu en þau Þorbjörn og Þóra voru í haug lögð.





Þorgrímur fékk Þórdísar

Þorbjörn hét maður og var kallaður selagnúpur. Hann bjó í Tálknafirði að Kvígandafelli. Þórdís hét kona hans en Ásgerður dóttir. Þessarar konu biður Þorkell Súrsson og getur hana að eiga en Gísli Súrsson bað systur Vésteins, Auðar Vésteinsdóttur, og fékk hana. Búa nú báðir saman í Haukadal.

Eitthvert haust eða vor átti Þorkell hinn auðgi Þórðarson Víkingssonar för suður til Þórsnessþings og fylgdu honum Súrssynir. Í Þórsnesi bjó þá Þorsteinn þorskabítur Þórólfsson Mostrarskeggs. Hann átti Þóru Ólafsdóttur Þorsteinssonar. Börn þeirra voru þau Þórdís og Þorgrímur og Börkur hinn digri.

Þorkell lauk málum sínum á þinginu. En eftir þingið bauð Þorsteinn heim Þorkeli auðga og Súrssonum og gaf þeim góðar gjafir að skilnaði en þeir buðu heim Þorsteinssonum vestur þangað annað vor til þings. Og nú fara þeir heim.

En að öðru vori fara þeir vestur þangað Þorsteinssynir tólf saman til Hvolseyrarþings og hittust þeir þar og Súrssynir. Bjóða þeir þá Þorsteinssonum heim af þinginu en áður skyldu þeir vera að heimboði hjá Þorkeli auðga. Eftir það fara þeir til Súrssona og þiggja þar veislu góða. Þorgrími líst systir þeirra bræðra væn og biður hennar og því næst er hún honum föstnuð og er þá þegar gjört brúðkaupið og fylgir henni heiman Sæból og réðst Þorgrímur vestur þangað en Börkur er eftir í Þórsnesi og hjá honum systursynir hans, Saka‐Steinn og Þóroddur.

Nú býr Þorgrímur á Sæbóli en þeir Súrssynir fara á Hól og reisa þar góðan bæ og liggja þar saman garðar á Hóli og Sæbóli. Nú búa þeir þar hvorir og er vinfengi þeirra gott. Þorgrímur hefir goðorð og er þeim bræðrum að honum styrkur mikill.

Þeir fara nú til vorþings eitt vor með fjóra tigu manna og voru allir í litklæðum. Þar var í för Vésteinn mágur Gísla og allir Sýrdælir.





Um bræðralag þeirra

Gestur hét maður og var Oddleifsson. Hann var kominn til þings og var í búð hjá Þorkeli auðga.

Nú sitja þeir við drykkju Sýrdælir en aðrir menn voru að dómum því að sóknarþing var á. Þá kemur maður inn í búð þeirra Haukdæla, gassi mikill er Arnór hét, og mælti: „Allmikið er um yður Haukdæla er þér gáið einskis annars en að drekka en viljið eigi koma til dóma þar sem þingmenn yðrir eiga málum við að skiptast. Og þykir svo öllum þótt eg kveði upp.” Þá mælti Gísli: „Göngum þá til dóma. Kann vera að þetta mæli fleiri.”

Ganga þeir nú til dóma og spyr Þorgrímur ef nökkurir væru þeir menn er þyrftu þeirra liðveislu „og skal ekki eftir liggja það sem vér megum þeim veita, meðan vér erum uppi, sem vér heitum voru liði.” Þá svarar Þorkell hinn auðgi: „Lítils eru mál þessi verð er menn eiga hér við að skiptast en vér munum yður til segja ef vér þurfum yðvarrar liðveislu.”

Og nú finnst mönnum orð um hve skrautlegur flokkur þeirra var eða um málsenda þeirra hversu skörulegir voru. Þorkell mælti þá til Gests: „Hve lengi ætlar þú að kapp þeirra Haukdæla og yfirgangur muni vera svo mikill?” Gestur svarar: „Eigi munu þeir allir samþykkir hið þriðja sumar er þar eru nú í þeim flokki.”

En Arnór var hjá þessu þeirra tali og hleypur inn í búð þeirra Haukdæla og segir þeim þessi orð. Gísli svarar: „Hér mun hann mælt mál talað hafa. En vörumst vér að eigi verði hann sannspár. Enda sé eg gott ráð til þessa, að vér bindum vort vinfengi með meirum fastmælum en áður og sverjumst í fóstbræðralag fjórir.” En þeim sýnist þetta ráðlegt.

Ganga nú út í Eyrarhvolsodda og rísta þar upp úr jörðu jarðarmen svo að báðir endar voru fastir í jörðu og settu þar undir málaspjót það er maður mátti taka hendi sinni til geirnagla. Þeir skyldu þar fjórir undir ganga, Þorgrímur, Gísli, Þorkell og Vésteinn. Og nú vekja þeir sér blóð og láta renna saman dreyra sinn í þeirri moldu er upp var skorin undan jarðarmeninu og hræra saman allt, moldina og blóðið. En síðan féllu þeir allir á kné og sverja þann eið að hver skal annars hefna sem bróður síns og nefna öll goðin í vitni. Og er þeir tókust í hendur allir þá mælti Þorgrímur: „ærinn vanda hefi eg þótt eg gjöri þetta við þá báða, Þorkel og Gísla mága mína, en mig skyldir ekki til við Véstein” og hnykkir hendi sinni. „Svo munum vér þá fleiri gjöra,” segir Gísli og hnykkir og sinni hendi „og skal eg eigi binda mér vanda við þann mann er eigi vill við Véstein mág minn.”

Nú þykir mönnum um þetta mikils vert. Gísli mælti þá til Þorkels bróður síns: „Nú fór sem mig grunaði og mun þetta fyrir ekki koma sem nú er að gjört. Get eg og að auðna ráði nú um þetta.” Fara nú menn heim af þinginu.

 [...]

Nú búa þeir skip sitt í öðrum stað, Þorgrímur og Þorkell, og koma út hingað í Haukadalsárós í Dýrafjörð þann sama dag sem Gísli hafði áður burt siglt byrðinginum. Nú hittast þeir brátt og verður þar fagnafundur og fara nú hvorirtveggju til eigna sinna. Hefir þeim og gott til fjár orðið, Þorgrími og Þorkeli.

Þorkell var ofláti mikill og vann ekki fyrir búi þeirra en Gísli vann nótt með degi. Það var einn góðan veðurdag að Gísli lét alla menn vinna heyverk, nema Þorkell, hann var einn heima karla á bænum og hafði lagst niður í eldhúsi eftir dögurð sinn. Eldhúsið var tírætt að lengd en tíu faðma breitt en utan og sunnan undir eldhúsinu stóð dyngja þeirra Auðar og Ásgerðar og sátu þær þar og saumuðu. En er Þorkell vaknar gengur hann til dyngjunnar því að hann heyrði þangað mannamál og leggst þar niður hjá dyngjunni.

Nú tekur Ásgerður til orða: „Veittu mér það að þú sker mér skyrtu Auður, Þorkeli bónda mínum.” „Það kann eg eigi betur en þú,” sagði Auður, „og mundir þú eigi mig til biðja ef þú skyldir skera Vésteini bróður mínum skyrtuna.” „Eitt er það sér,” segir Ásgerður, „og svo mun mér þykja nökkura stund.” „Löngu vissi eg það,” segir Auður, „hvað við sig var og ræðum ekki um fleira.” „Það þykir mér eigi brigsli,” sagði Ásgerður, „þótt mér þyki Vésteinn góður. Hitt var mér sagt að þið Þorgrímur hittust mjög oft áður en þú værir Gísla gefin.” „Því fylgdu öngvir mannlestir,” segir Auður, „því að eg tók engan mann undir Gísla að því fylgdi neinn mannlöstur. Og munum við nú hætta þessi ræðu.”

En Þorkell heyrir hvert orð það er þær mæltu og tekur nú til orða er þær hættu:




3.

Heyr undr mikið,

heyr örlygi,3

heyr mál mikið,

heyr manns bana,

eins eða fleiri,

og gengur inn eftir það.






Þá tekur Auður til orða: „Oft stendur illt af kvennahjali og má það vera að hér hljótist af í verra lagi og leitum okkur ráðs.” „Hugað hefi eg mér ráð,” segir Ásgerður, „það er hlýða mun en ekki sé eg fyrir þína hönd.” „Hvert er það?” kvað Auður. „Leggja upp hendur um háls Þorkeli er við komum í rekkju og mun hann þetta fyrirgefa mér og segja þá lygi.” „Eigi mun því einu mega fyrir hlíta,” segir Auður. „Hvert úrræði muntu taka?” segir Ásgerður. „Segja Gísla bónda mínum allt það er eg á vant að ræða eða af að ráða.”

Um aftaninn kemur Gísli heim af verkinu. Það var vant að Þorkell var vanur að þakka bróður sínum verkið en nú er hann hljóður og mælti ekki orð. Nú spyr Gísli hvort honum sé þungt. „Engar eru sóttir á mér,” segir Þorkell, „en sóttum verra er þó.” „Hefi eg nökkuð þess gjört,” segir Gísli, „að þér þyki við mig að?” „Sá er engi hlutur,” segir Þorkell, „og muntu þessa vís verða þó að síðar sé.” Og gengur nú sinn veg hvor þeirra og varð ekki talað fleira að sinni.

Þorkell neytir lítt matar um kveldið og gengur fyrstur manna að sofa. Og er hann var kominn í rekkju þá kemur þar Ásgerður og lyftir klæðum og ætlar niður að leggjast. Þá tók Þorkell til orða: „Ekki ætla eg þér hér að liggja náttlangt né lengra banni.” Ásgerður mælti: „Því hefir svo skjótt skipast eða hvað ber til þess?” segir Ásgerður. Þorkell mælti: „Bæði vitum við nú sökina þótt eg hafi lengi leyndur verið og mun þinn hróður ekki að meiri þó að eg mæli berara.” Hún svarar: „Þú munt ráða verða hugleiðing þinni um þetta en ekki mun eg lengi þæfast til hvílunnar við þig og um tvo kosti áttu að velja. Sá er annar að þú tak við mér og lát sem ekki sé í orðið. Ella mun eg nefna mér votta nú þegar og segja skilið við þig og mun eg láta föður minn heimta mund minn og heimanfylgju og mun sá kostur að þú hafir aldrei hvíluþröng af mér síðan.” Þorkell þagnaði og mælti um síðir: „Það ræð eg að þú gjör hvort þér líkar en eigi mun eg banna rekkjuna náttlangt.” Hún lýsti brátt yfir því hvor henni þótti betri og fer þegar í rekkju sína. Ei hafa þau lengi bæði saman legið áður en þau semja þetta með sér svo sem ekki hefði í orðið.

Auður kom nú í rekkju hjá Gísla og segir honum ræður þeirra Ásgerðar og biður af sér reiði og bað hann taka nökkuð gott ráð ef hann sæi. „Eigi sé eg hér ráð til,” sagði hann, „það sem duga mun. En þó mun eg ekki kunna þig um þetta því að mæla verður einnhver skapanna málum og það mun fram koma sem auðið verður.”

 [...]




Notes


3 örlygi: (hk) ófriður, mannvíg.









Af Þorgrími nef

Maður hét Þorgrímur og var kallaður nef. Hann bjó á Nefstöðum fyrir utan Haukadalsá. Hann var fullur af gjörningum og fjölkynngi og var seiðskratti sem mestur mátti verða. Honum bjóða þeir Þorgrímur og Þorkell til sín því að þeir höfðu þar og boð inni. Þorgrímur var hagur á járn og er þess við getið að þeir ganga til smiðju, báðir Þorgrímarnir og Þorkell, og síðan byrgja þeir smiðjuna. Nú eru tekin Grásíðubrot er Þorkell hafði hlotið úr skiptinu þeirra bræðra og gjörir Þorgrímur þar af spjót og varð það algjört að kveldi. Mál voru í og fært í hefti spannar langt. Nú verður þar að hvílast.

Frá því er sagt að Önundur úr Meðaldal kom til boðs að Gísla og bregður honum á einmæli og sagði að Vésteinn væri út kominn „og er hans hingað von.” Gísli bregður við skjótt og kallar til sín húskarla sína, Hallvarð og Hávarð, og bað þá fara norður í Önundarfjörð og hitta Véstein „og bera honum kveðju mína og það með að hann sé heima þar til er eg sæki hann heim og komi eigi til boðsins í Haukadal” og selur í hendur þeim knýtiskauta og var þar í peningur hálfur til jarteigna ef hann tryði eigi sögu þeirra ella.

Síðan fara þeir og hafa skip úr Haukadal og róa til Lækjaróss og ganga þar á land og til bónda þess er þar bjó á Bessastöðum. Hann hét og Bessi. Þeir bera honum orð Gísla, að hann léði þeim hesta tvo er hann átti og hétu Bandvettir, er skjótastir voru í Fjörðum. Hann ljær þeim hestana og ríða þeir uns þeir komu á Mosvöllu og þaðan inn undir Hest.

Nú ríður Vésteinn heiman og ber svo til að þá ríður hann undir melinn hjá Mosvöllum er þeir bræður ríða hið efra og farast þeir hjá á mis.





Vésteinn kom til Gísla

Þorvarður hét maður er bjó í Holti. Húskarlar hans deildu um verk og hjuggust með ljám og varð hvortveggi sár. Kemur Vésteinn til og sættir þá og gjörir svo að hvorumtveggjum hugnar vel; ríður nú út til Dýrafjarðar og Austmenn, þrír samt.

En þeir koma undir Hest, Hallvarður og Hávarður, og fregna nú hið sanna um ferð Vésteins; riðu nú aftur sem þeir mega. Og er þeir koma til Mosvalla þá sáu þeir mannareið í miðjum dal og var þá leiti í millum þeirra; ríða nú í Bjarnardal og koma til Arnkelsbrekku. Þar springa báðir hestarnir. Þeir renna þá af hestunum og kalla. Heyra þeir Vésteinn nú og voru þá komnir á Gemlufallsheiði og bíða nú og hittast þeir og bera upp erindi sín, bera nú fram peninginn þann er Gísli sendi honum. Hann tekur nú annan pening úr fégyrðli sínum og roðnar mjög á að sjá. „Satt eitt segið þið,” segir hann, „og mundi eg aftur hafa horfið ef þið hefðuð hitt mig fyrr. En nú falla vötn öll til Dýrafjarðar og mun eg þangað ríða enda er eg þess fús. Austmenn skulu hverfa aftur en þið stígið á skip,” segir Vésteinn, „og segið Gísla og systur minni þangaðkomu mína.” Þeir fara heim og segja Gísla. Hann svarar: „Svo verður nú að vera.”

Vésteinn fer til Gemlufalls til Lútu frændkonu sinnar og lætur hún flytja hann yfir fjörðinn og mælti við hann: „Vésteinn,” sagði hún, „vertu var um þig. Þurfa muntu þess.”

Hann er fluttur til Þingeyrar. Þar bjó þá maður er Þorvaldur gneisti hét. Vésteinn gengur þar til húss og lét Þorvaldur honum heimilan hest sinn. Ríður hann nú við hrímandi og hefir sítt söðulreiði. Hann fylgir honum til Sandaóss og bauð að fylgja honum allt til Gísla. Hann kvað eigi þess þurfa. „Margt hefir skipast í Haukadal,” sagði hann, „og vertu var um þig.” Þeir skiljast nú.

Ríður Vésteinn nú til þess hann kemur í Haukadal og var á heiðviðri og tunglskin. En að þeirra Þorgríms þá láta þau inn naut, Geirmundur og kona sú er Rannveig hét. Bæsir hún nautin en hann rekur inn að henni. Þá ríður Vésteinn þar um völl og hittir Geirmundur hann. „Kom þú ekki hér á Sæból og far til Gísla og ver var um þig.” Rannveig hafði gengið út úr fjósinu, hyggur að manninum og þykist kenna og er nautin voru inn látin þræta þau um manninn, hver verið hafði, og ganga við það heim.

Þeir Þorgrímur sitja við eld og spyr Þorgrímur ef þau hefðu nökkuð manna séð eða hitt eða um hvað þau þrættust. „Eg þóttist kenna að Vésteinn var hér kominn,” sagði Rannveig, „og var í blárri kápu og spjót í hendi og reið við hrímandi.” „En hvað segir þú Geirmundur?” „Ógjörla sá eg til. En húskarl ætla eg Önundar úr Meðaldal og var í kápu Gísla en söðulreiði Önundar og í hendi fiskistöng og veðrar af upp.” „Nú mun ljúga annaðhvort ykkart,” sagði Þorgrímur, „og far þú Rannveig á Hól og vit hvað þar er títt.”

Nú fór hún og kom til dyra er menn voru komnir til drykkju. Gísli var í dyrum úti og heilsaði henni og bauð henni þar að vera. Hún kveðst heim skyldu „og vildi eg hitta Guðríði mey.” Gísli kallar á hana og varð ekki að erindum. „Hvar er Auður kona þín?” segir hún. „Hér er hún,” segir Gísli. Hún gengur út og spurði hvað hún vildi. Hún kvað smá erindi ein vera og komust engi upp. Gísli bað hana gjöra annaðhvort, vera þar eða fara heim. Hún fór heim og var þá nökkuru heimskari en áður ef á mátti gæða en kunni engi tíðindi að segja.

En eftir um morguninn lét Vésteinn bera að sér töskur tvær er varningur var í og þeir bræður höfðu með farið, Hallvarður og Hávarður. Hann tók þar úr refil sextugan að lengd og höfuðdúk tuttugu álna langan og ofið í glit af gulli í þrem stöðum og munnlaugar þrjár fáðar með gulli. Þetta bar hann fram og gaf systur sinni, Gísla og Þorkeli svarabróður sínum ef hann vildi þiggja. Gísli gengur og Þorkatlar tveir á Sæból til Þorkels bróður síns. Segir Gísli að Vésteinn var þar kominn og hann hefir gefið þeim báðum saman gripina og sýnir honum og biður hann af hafa slíkt er hann vill. Þorkell svarar: „Þó værir þú maklegur þó að þú eignaðist alla og vil eg eigi þiggja gripina. Eigi eru launin sýnni en svo.” Og vill hann víst ei þiggja.

Nú fer Gísli heim og þykir honum um allt einn veg á horfast.

Nú bar það til nýlundu á Hóli að Gísli lætur illa í svefni tvær nætur í samt og spyrja menn hvað hann dreymdi. Hann vill eigi segja drauma sína.

Nú kemur hin þriðja nóttin og fara menn til rekkna sinna og er menn höfðu sofið svefn kemur bylur á húsið svo mikill að af tekur þekjuna alla öðrumegin af húsinu. Það fylgdi þessu að vatn féll úr himni svo mikið að það var með ódæmum og tóku húsin að drjúpa sem líklegt var er þakið tók að rofna. Gísli spratt upp skjótt og heitir á menn sína að skýli. En þræll einn var með Gísla sá er Þórður hét og kallaður hinn huglausi. Þrællinn var heima en Gísli fór og nær allir mennirnir með honum til heyjanna að duga þeim við. Vésteinn bauð að fara með þeim en Gísli vill eigi það. Og nú er mest tóku að drjúpa húsin þá snúa þau systkin rekkjum sínum um endilangt húsið en allir menn aðrir voru burt flýðir úr húsinu nema þau tvö ein.

Nú er gengið inn nökkuð fyrir lýsing, hljóðlega, og þangað að sem Vésteinn hvílir. Hann var þá vaknaður. Eigi finnur hann fyrr en hann er lagður spjóti fyrir brjóstið svo að stóð í gegnum hann. En er Vésteinn fékk lagið þá mælti hann þetta: „Hneit þar,” sagði hann. Og því næst gekk maðurinn út. En Vésteinn vildi upp standa; í því fellur hann niður fyrir stokkinn dauður. Auður vaknar við og kallar á Þórð hinn huglausa og biður hann taka vopnið úr undinni. Það var þá mælt að sá væri skyldur að hefna er vopni kippti úr sári. En það voru kölluð launvíg en eigi morð er menn létu vopn eftir í beninni standa. Þórður var svo líkblauður maður að hann þorði hvergi í nánd að koma.

Gísli kom þá inn og sá hver efni í voru og bað Þórð vera kyrran. Hann tók sjálfur spjótið úr sárinu og kastaði alblóðugu í örk eina og lét engan mann sjá og settist á stokkinn. Síðan lét hann búa um lík Vésteins eftir þeirri siðvenju er þá var í þann tíma. Vésteinn var mjög harmdauða bæði Gísla og öðrum mönnum.

Þá mælti Gísli til Guðríðar fóstru sinnar: „Þú skalt fara á Sæból og vita hvað menn hafast þar að. Sendi eg þig fyrir því þangað að eg trúi þér best um þetta og annað og kunn að segja mér hvað menn hafast þar að.” Hún fer og kemur á Sæból. Þeir voru upp risnir og sátu með vopnum, Þorgrímar tveir og Þorkell. Og er hún kom inn var henni heilsað óbrátt því að fólk var flest fámálugt. Þó spyr Þorgrímur hana tíðinda. Hún sagði víg Vésteins eða morð. Þorkell svarar: „Tíðindi mundi oss það hafa þótt eina stund.” „Sá maður er þar látinn,” segir Þorgrímur, „er vér erum allir skyldir til virðing að veita og gjöra hans útferð sem sæmilegasta og heygja hann. Og er það satt að segja að slíkt er mikill mannskaði. Máttu og segja svo Gísla að vér munum þar koma í dag.”

Hún fer heim og segir Gísla að Þorgrímur sat með hjálm og sverð og öllum herbúnaði en Þorgrímur nef hafði bolöxi í hendi en Þorkell hafði sverð og brugðið af handfang, „allir menn voru þar upp risnir, sumir með vopnum.” „Slíks var að von,” segir Gísli.

 [...]




Gísli drap Þorgrím

Börkur og Eyjólfur koma um kveldið með sex tigu manna og var þar hundrað manna en hálft að Gísla. Tóku menn til drykkju um kveldið og fara menn í rekkjur eftir það og sofa.

Gísli mælti við Auði konu sína: „Eg hefi ekki gefið hesti Þorkels hins auðga og gakk þú með mér og lát loku fyrir hurð og vaki á meðan eg geng í burt og lát frá loku er eg kem aftur.”

Hann tekur spjótið Grásíðu úr örkinni og er í kápu blárri og í skyrtu og í línbrókum og gengur hann síðan til lækjar þess er fellur á milli bæjanna og tekið var neytingarvatn af hvorumtveggja bænum. Hann gengur götu til lækjarins en veður síðan lækinn til götu þeirrar er lá til hins bæjarins. Gísla var kunnig húsaskipan á Sæbóli því að hann hafði gjört þar bæinn. Þar var innangengt í fjós. Þangað gengur hann. Þar stóðu þrír tigir kúa hvorum megin. Hann knýtir saman halana í nautunum og lýkur aftur fjósinu og býr svo um að eigi má upp lúka þó að innan sé til komið. Síðan fer hann til mannhúsanna og hafði Geirmundur geymt hlutverka sinna því að loka var engi fyrir hurðum. Gengur hann nú inn og lýkur aftur hurðunni sem um aftaninn hafði verið um búið. Nú fer hann að öllu tómlega. Eftir það stendur hann og hlýðist um hvort nökkurir vektu og verður hann þess var að allir menn sofa.

Þrjú voru log í skálanum. Síðan tekur hann sefið af gólfinu og vefur saman, kastar síðan í ljósið eitt og slokknar það. Eftir það stendur hann og hyggur að hvort nökkur vaknar við og finnur hann það ekki. Þá tekur hann aðra sefvisk og kastar í það ljós er þar var næst og slökkvir það. Þá verður hann þess var að eigi munu allir sofa því að hann sér að ungs manns hönd kemur á hið þriðja ljósið og kippir ofan kolunni og kæfir ljósið. Nú gengur hann innar eftir húsinu og að lokhvílunni þar er þau Þorgrímur hvíldu og systir hans og var hnigin hurð á gátt og eru þau bæði í rekkju. Gengur hann þangað og þreifast fyrir og tekur á brjósti henni og hvíldi hún nær stokki.

Síðan mælti hún Þórdís: „Því er svo köld hönd þín Þorgrímur?” og vekur hann. Þorgrímur mælti: „Viltu að eg snúist að þér?” Hún hugði að hann legði höndina yfir hana.

Gísli bíður þá enn um stund og vermir höndina í serk sér en þau sofna bæði. Nú tekur hann á Þorgrími kyrrt svo að hann vaknaði. Hann hugði að hún Þórdís vekti hann og snerist þá að henni. Gísli tekur þá klæðin af þeim annarri hendi en með annarri leggur hann í gegnum Þorgrím með Grásíðu svo að í beðinum nam stað.

Nú kallar hún Þórdís og mælti: „Vaki menn í skálanum. Þorgrímur er veginn, bóndi minn.”

Gísli snýr í burt skyndilega til fjóssins, gengur þar út sem hann hafði ætlað og lýkur aftur eftir sér rammlega, snýr heim síðan hina sömu leið og má hvergi sjá spor hans. Auður lætur lok frá hurðu er hann kom heim og fer hann í sæng sína og lætur sem ekki sé í orðið eða hann eigi um ekki að vera.

En menn allir voru ölærir á Sæbóli og vissu eigi hvað af skyldi ráða. Kom þetta á þá óvara og urðu því eigi tekin þau ráð sem dygði eða þörf var á.

 [...]

